
Annotatsiya 

Fargʻona vodiysi togʻ daryolari boʻlgan Chodaksoy daryosining ixtiofaunasini tur tarkibini oʻrganish boʻyicha 
ixtiologik tadqiqotlar birinchi marotaba amalga oshirilmoqda.Maqolada Chodaksoy daryosi ixtiofaunasining tur tarkibi, 
qisqacha baliqlarning morfologiyasi, tarqalishi va biologiyasi oid maʼlumotlar keltiriladi. Daryoning ixtiologik reviziyasiga 
koʻra 4 turdagi baliqlar uchrashi qayd etildi. Baliqlarning 2 turi endemik turlar hisoblanib, Oshanin laqachasi 
(Glyptosternon oschanini, Herzenstein 1889) Xalqaro Qizil roʻyxat va Oʻzbekiston Qizil kitobiga kiritilgan kamyob turlar 
qatoriga kiradi.  

Аннотация 
Впервые проводятся ихтиологические исследования видового состава ихтиофауны реки Чодаксой, 

одной из горных рек Ферганской долины. В статье приведены сведения о видовом составе ихтиофауны реки 
Чодаксой, а также морфология, распространение и биология рыб. По данным ихтиологической ревизии реки 
обнаружено 4 вида рыб. 2 вида рыб считаются эндемичными видами, а сомик Ошанина (Glyptosternon oschanini) 
включена в число редких видов, занесенных в Международный Красный список и Красную книгу Узбекистана. 

Abstract 
For the first time, ichthyological studies of the species composition of the ichthyofauna of the Chodaksoy River, 

one of the mountain rivers of the Fergana Valley, are being carried out. The article provides information on the species 
composition of the ichthyofauna of the Chodaksoy River, as well as the morphology, distribution and biology of fish. 
According to the ichthyological audit of the river, 4 species of fish were discovered. 2 species of fish are considered 
endemic species, and Oshaninʼs catfish (Glyptosternon oschanini) is included in the number of rare species included in 
the International Red List and the Red Data Book of Uzbekistan. 

 
Kalit soʻzlar: ixtiofauna, Fargʻona vodiysi, Glyptosternon oschanini, Chodaksoy daryosi,tur tarkibi. 
Ключевые слова: ихтиофауна, Ферганская долина, Glyptosternon oschanini, река Чодаксой, видовой 

состав. 
Key words: ichthyofauna, Fergana Valley, Glyptosternon oschanini, Chodaksoy River, species composition. 

 
KIRISH 

Fargʻona vodiysi shimoldan Qurama va Chotqol, sharqdan Fargʻona, Oloy va janubdan 
Turkiston togʻ tizmalari bilan oʻralgan. Ushbu togʻlar Fargʻona pasttekisligiga sovuq havo 
massalarining kirib kelishiga toʻsqinlik qilib, iliqroq iqlim sharoitini oʻrnatishiga yordam beradi. 
Bunday sharoit ushbu hudud faunasining shakllanishida, hayvonlar hayotida hamda ularning tabiiy 
hududlarda tarqalishida muhim ahamiyatga egadir (Sultanov, 1974). Iqlim oʻzgarishlari 
gidrologiyaga (Burn & Hag Elnur, 2002), flora va faunaga, jumladan baliqlar xilma-xilligiga taʼsir 
qiladi (Giannetto & Innal, 2021). Shu bilan birga baliqlarning suv muhiti boʻylab taqsimlanishiga 
suvning fizik-kimyoviy tarkibi, suv muhitining ozuqa tarkibi, dengiz sathdan balandligi, hamda 
boshqa omillar taʼsir koʻrsatadi (Froese & Pauly, 2024). Biologik turlarning turli ekotizimlardagi 
muhofazasini tashkil etishning eng muhim omili bu biologik turlarni taksonomik jihatdan maqomini 
aniqlab olish hisoblanadi (Sheraliev & Peng, 2021). Fargʻona vodiysida 6000 dan ortiq daryolar 
boʻlib, yirik daryolari boʻlgan Norin, Qoradaryo va ularning irmoqlarining uzunligi 100 km dan 200 
km gacha yetadi (Sheraliev & Peng, 2021). Chodaksoy daryosi Sirdaryoning oʻng irmogʻi boʻlib, 
Fargʻona vodiysining shimoliy-gʻarbiy qismida, Qurama togʻ tizmasining janubiy-gʻarbiy yon 
bagʻirlaridan hosil boʻlgan. Butun uzunligi davomida suv oqimi janubiy oqim yoʻnalishini saqlab 

turadi. Oltinkon va Chodak qishloqlaridan oqib oʻtib, Tepaqoʻrgʻon qishlogʻi hududida Sirdaryoga 
quyiladi.  

Vodiy ixtiofaunasini ilmiy jihatdan tadqiq etish XIX asrning boshlariga toʻgʻri keladi. Birinchi 
marta K.Kessler (1872) tomonidan boshlangan ixtiofaunani oʻrganish, keyinchalik Nikolskiy (1938), 
Berg (1948, 1949a, 1949b) va Turdakov (1963) tomonidan olib borilgan boʻlsa, soʻnggi yillarda 
jadallik bilan davom etmoqda. (Mirzayev, 2014; Roʻzimov va boshq., 2021., Sheraliyev, 2022). 
Dastlabki ixtiologlarning tadqiqotlarida Fargʻona vodiysi suv havzalaridagi baliqlar 28-54 tur va 
kenja turlarni tashkil etganligi bayon etilgan (Sheraliev, 2015). Keyingi yillarda yangi baliq turlari 
(Triplophysa daryoae va Triplophysa ferganaensis) ning kashf etilishi vodiy ixtiofaunasini 
taksonomik jihatdan toʻliq oʻrganilmaganligini, bu esa oʻz navbatida ixtiologik davom ettirish 
zarurligini koʻrsatadi. 

Chodaksoy daryosining ixtiofaunasiga oid maʼlumotlar maqola va adabiyotlarda nihoyatda 
cheklanganligi sababli (Abdulatipova va boshq., 2024), hozirgi vaqtda daryo havzasi ixtiofaunasini 
tur tarkibini oʻrganish muhim hisoblanadi. Biz ushbu maqolada Chodaksoy daryosi suv havzasi 
baliqlarini taksonomik jihatdan tadqiq etishni maqsad qilib oldik. 

Tadqiqotning material va uslubiyoti. Chodaksoy daryosidan baliq namunalari 2021-
yilning iyun oyidan 2024-yilning aprel oylarida toʻr, qarmoqlar yordamida ushlandi. Tutilgan baliqlar 
5% li formalin bilan fiksatsiya qilindi. Meristik belgilarni oʻlchashda 0,01 mm raqamli 
shtangensirkuldan, nurlarni sanashda stereomikroskopdan foydalanildi. Ushbu tajribalar Kottelat & 
Freyhof (2007) metodikasi asosida olib borildi. Dala tajribalari baliq turlarini aniqlashda mahalliy 
mualliflar tomonidan ishlab chiqilgan aniqlagichlardan foydalanildi (Mirabdullayev va boshq., 2021).  

1-jadval. Chodaksoy daryosidan olingan namunalarning geoaxborot maʼlumotlari 

Tadqiqot natijalari va muhokamasi. Olib borilgan kuzatishlar natijasida Chodaksoy 
daryosi havzasida tarqalgan baliqlar 2 turkum 3 oila 4 urugʻga mansub 4 turdan iborat ekanligi 
maʼlum boʻldi: 

Turkum I. Cypriniformes Bleeker, 1859 – Karpsimonlar 
Oila 1. Nemacheilidae Regan, 1911 – Daryo yalangbaliqlari 
1. Triplophysa strauchii (Kessler, 1874) – Dogʻli yalangbaliq. Mazkur baliq Oʻzbekiston 

suv havzalari uchun invaziv tur boʻlib, Qozogʻistondan Oʻzbekiston suv havzalariga baliqlarni 
iqlimlashtirish vaqtida tasodifan kelib qolgan (Prokofiev, 2017). Hozirgi kunga kelib T. strauchii 
Fargʻona vodiysining deyarli barcha katta va kichik suv havzalarida uchrab, dominant turlari 
qatoriga kirmoqda. Triplophysa strauchii Chodaksoy suv havzasining oʻrta irmogʻi boʻlgan Chodak 
hududidagi “Ona koʻz yoshi” kichik suv havzasida uning kichik populyatsiyasi uchradi. Daryoning 
asosiy oʻzanida bizning kuzatuvlarimizda aniqlanmadi. Triplophysa strauchii ning Chodaksoy suv 
havzasi populyatsiyalarining tanasi qoramtir rangda, dogʻlari sezilmaydi, kam harakat, koʻproq suv 
havzasining ostki qismida uchrashi kuzatildi. Mazkur tur mahalliy ov ahamiyatiga ega. 

 

 
1-rasm. Triplophysa strauchii – Dogʻli yalangbaliq. Chodaksoy daryosi.  

 

№ Uchrash manzillari Koordinatalari  Balandlik (m) 
1 Kandagan  41°04ʼ52.0"N 70°42ʼ20.5"E 1413.41 
2 Oltinkon 41°00ʼ12.0"N 70°44ʼ10"E 1082.3 
3 Ona koʻz yoshi 40°58ʼ46"N 70°45ʼ05"E 1003.91 
4 Xonobod 40°51ʼ44"N 70°47ʼ34"E 679.16 

2.Iskandaria kuschakewitschi (Herzenstein, 1890) – Kushakevich yalangbaligʻi. Sirdaryo 
havzasi endemigi. Ov ahamiyatiga ega emas. Vodiyning yirik daryolari boʻlgan Qoradaryo, Norin va 
Oltiariqsoy, Margʻilonsoy, Isfayramsoy hamda Katta Fargʻona kanalida uchrashi qayd etilgan 
(Sheraliyev va boshq., 2023). Chodaksoy daryosining yuqori, oʻrta va quyi oqimlarida qayd etildi. 
Ushbu tur baligʻi toshlar ostida yashaganligi sababli, suvning tez oqar qismlarida ham uchrashi 
aniqlandi. Iskandaria kuschakewitschi baligʻining biologiyasi va ekologiyasi boʻyicha maʼlumotlar 
juda kamligi sababli, bu yoʻnalishda tadqiqotlar olib borish zarurligini koʻrsatadi. Ov ahamiyatiga 
ega emas.  

 

 
2-rasm. Iskandaria kuschakewitschi – Kushakevich yalangbaligʻi. Chodaksoy daryosi. 

 
Oila 2. Cyprinidae Rafinesque, 1815 – Karplar 
3. Schizothorax eurystomus Kessler, 1872 – Qorabaliq. Mazkur tur togʻ daryolari 

ixtiofaunasining asosiy dominant turi hisoblanadi. Schizothorax eurystomus Chodaksoy 
daryosining barcha qismlarida va daryoning asosiy oʻzanida uchraydi. Togʻ daryolarida uchrovchi 
qorabaliq populyatsiyalarining tanasi tekislik suv havzalaridagiga nisbatan kichik boʻladi, bu 
suvning sovuqligi yoki ozuqa muhitini kamligi bilan bogʻliq boʻlsa kerak. Qorabaliqning biologiyasi, 
ekologiyasi oid maʼlumotlar cheklangan boʻlib, turni atroflicha oʻrganish maqsadga muvofiq 
hisoblanadi (Urmonova & Sheraliyev, 2023). Schizothorax eurystomus Fargʻona vodiysi, shu bilan 
birga Chodaksoy aholisining asosiy ovlanuvchi baligʻi hisoblanadi. Turni muhofazasi boʻyicha ham 
chora-tadbirlar ishlab chiqish zarur. Bu oʻz navbatida qorabaliqning muhofaza masalalarini hal 
etishda, turga taʼsir koʻrsatayotgan turli omillarni aniqlashda qoʻl keladi. 

 
3-расм. Schizothorax eurystomus — Qorabaliq. Chodaksoy daryosi, 

Turkum II. Siluriformes Cuvier, 1816 – Laqqasimonlar. 
Oila 3. Sisoridae Bleeker, 1858 – Togʻ laqqachalari 
4. Glyptosternon oschanini (Herzenstein, 1889) – Oshanin laqqachasi. Sirdaryo havzasi 

endemik turi. Oʻzbekiston Respublikasi Qizil kitobiga kiritilgan. Ushbu tur Oʻzbekiston 
Respublikasining Qizil kitobi va Tabiatni muhofaza qilish xalqaro ittifoqi (TMXI) ning Qizil roʻyxatiga 
kiritilgan. Glyptosternon oschanini ning Fargʻona vodiysidagi areali keng boʻlmay asosan 
Qoradaryo, Norin daryolarining togʻli hududlaridan oʻtuvchi qismlarida, shu bilan birga 
Shohimardonsoyning davomi boʻlgan tekislik havzasidagi Margʻilonsoy daryosida uchrashi qayd 
etilgan (Sheraliyev va boshq., 2022). Chodaksoy daryosining dominant turi hisoblanib, daryoning 
yuqori, oʻrta va quyi oqimida uchraydi. Yuqori va quyi oqimiga nisbatan oʻrta oqim 

populyatsiyalarida individlar nisbatan koʻp uchrab, baliqlar toshlar ostida yashaydi. Hozirgi kunda 
Glyptosternon oschanini ning faunasini doimiy monitoringini olib borish zarur hisoblanib uni 
muhofaza qilishning ilmiy yechimlarini topish kerakligini koʻrsatadi. 

 

 
4-rasm. Glyptosternon oschanini – Oshanin laqqachasi. Chodaksoy daryosi. 
 
Xulosa qilib aytganda, Chodaksoy daryosi ixtiofaunasini oʻrganishga bagʻishlangan 

dastlabki kuzatuvlarda daryoda toʻrtda turning mavjudligi qayd etildi. Daryo ixtiofaunasi turlar xilma-
xilligini baholashni yakunlashdan avval daryo boʻylab yilning turli fasllarida qator ekspeditsiyalar 
oʻtkazilgandan soʻnggina yakuniy xulosa qilish mumkin deb hisoblaymiz. 

